
Annwyl Huw 
 
 
Rwy’n ysgrifennu i hysbysu’r Pwyllgor o’m bwriad i gydsynio i Lywodraeth y DU wneud a 
gosod Rheoliadau Fframwaith Windsor (Cymorth Ariannol) (Marcio Nwyddau Manwerthu) 
2023 (‘y Rheoliadau’). 
 
Rwyf wedi derbyn llythyr gan y Gweinidog Gwladol dros yr Amgylchedd, Bwyd a Materion 
Gwledig, y Gwir Anrhydeddus Arglwydd Beynon, yn gofyn am gydsyniad ar gyfer y 
Rheoliadau hyn. Mae'r Rheoliadau'n croestorri â pholisi datganoledig a byddant yn gymwys i 
Gymru. Mae’r Rheoliadau’n cynnwys darpariaeth y gallai Gweinidogion Cymru ei wneud drwy 
arfer ein pwerau ein hunain. Bydd y Rheoliadau’n ymestyn i Loegr, yr Alban, Cymru a 
Gogledd Iwerddon ac mae cais tebyg am ganiatâd wedi ei anfon at Weinidogion yr Alban.     
 
Bydd y Rheoliadau’n cael eu gwneud drwy arfer y pwerau a roddir o dan baragraff 8C(1) a 
(2) o Ddeddf yr Undeb Ewropeaidd (Ymadael) 2018, a pharagraff 21 o Atodlen 7 iddi. Mae'r 
Rheoliadau’n ymwneud â gweithredu Fframwaith Windsor, fel y cytunwyd arno rhwng y DU 
a'r UE ar 27 Chwefror 2023. 
 
Ar hyn o bryd o dan Brotocol Gogledd Iwerddon, mae nwyddau bwyd-amaeth a gynhyrchir 
ac a symudir i Ogledd Iwerddon yn ddarostyngedig i safonau anifeiliaid, planhigion, iechyd y 
cyhoedd, marchnata ac organig yr UE. Bydd y diwygiadau a wnaed i Brotocol Gogledd 
Iwerddon, fel y nodir yn Fframwaith Windsor, yn rhannol yn sefydlu Cynllun Symud 
Nwyddau Manwerthu a fydd yn galluogi symud rhai nwyddau manwerthu o Brydain Fawr i 
Ogledd Iwerddon a bodloni safonau iechyd y cyhoedd, marchnata ac organig Prydain Fawr. 
Bydd yn dal yn ofynnol i nwyddau fodloni safonau'r UE ar gyfer iechyd anifeiliaid a 
phlanhigion, a safonau'r UE sy'n berthnasol i sgil-gynhyrchion anifeiliaid. 

Bydd yr UE yn datgymhwyso offerynnau deddfwriaethol perthnasol yr UE ar gyfer y 
categorïau o nwyddau y gellir eu symud o dan y cynllun symud nwyddau manwerthu, gan 
gynnwys deddfwriaeth sy'n gosod safonau ar iechyd y cyhoedd, marchnata a nwyddau 
organig ar gyfer nwyddau yng Ngogledd Iwerddon, ac sy'n darparu'r sail gyfreithiol ar gyfer 
eu gorfodi. Fodd bynnag, bydd pwerau gorfodi yn erbyn safonau'r UE yn parhau i fod ar gyfer 
nwyddau a gynhyrchir yng Ngogledd Iwerddon. Felly, mae angen deddfwriaeth ar sail 
ddomestig i sicrhau bod nwyddau sy'n cael eu symud o dan y cynllun yn ddarostyngedig i 
safonau Prydain Fawr, a bod yr awdurdodau perthnasol yng Ngogledd Iwerddon yn gallu 
gorfodi yn erbyn peidio â chydymffurfio â safonau Prydain Fawr. 
 
Bydd y Cynllun Symud Nwyddau Manwerthu newydd hwn yn caniatáu masnachu nwyddau 
manwerthu penodedig rhwng Prydain Fawr a Gogledd Iwerddon yn symlach ar gyfer 
aelodau'r cynllun, yn unol â'r cytundebau a wnaed gyda'r UE o dan Fframwaith Windsor.  

Mae’r Rheoliadau hyn yn sefydlu’r cynllun cymorth ariannol (‘y cynllun) ac yn darparu pŵer 
disgresiwn i’r Ysgrifennydd Gwladol roi neu drefnu rhoi cymorth ariannol i gefnogi cydymffurfio 
â gofynion marcio nwyddau manwerthu. Mae’r rheoliadau hyn hefyd yn gwneud darpariaeth 
mewn perthynas â dirprwyo swyddogaethau’r Ysgrifennydd Gwladol ac adfer unrhyw gymorth 
ariannol a ddarperir o dan y cynllun.  Bydd Llywodraeth y DU yn cyflwyno cymorth ariannol, 
sydd yn debygol o fod ar ffurf grant, er mwyn ad-dalu busnesau am y costau penodol a 
ysgwyddwyd wrth baratoi ar gyfer y gofynion labelu a fydd yn angenrheidiol o dan y Cynllun 
Symud Nwyddau Manwerthu, o 1 Hydref 2023 ymlaen. 
 
Er mai egwyddor gyffredinol Llywodraeth Cymru yw y dylai’r gyfraith sy’n ymwneud â materion 
datganoledig gael ei gwneud a’i diwygio yng Nghymru, ystyrir ei bod yn briodol y tro hwn i’r 
offeryn hwn fod yn gymwys i Gymru gan nad oes unrhyw wahaniaeth o ran polisi rhwng 
Llywodraeth Cymru a Llywodraeth y DU ar y mater hwn. Mae hyn yn sicrhau bod y llyfr statud 
yn gydlynol ac yn gyson a bod y rheoliadau ar gael mewn un Offeryn. Rwyf o’r farn nad deddfu 
ar wahân ar gyfer Cymru fyddai’r ffordd orau o weithredu’r newidiadau angenrheidiol ac na 
fyddai hynny’n ddefnydd doeth o adnoddau Llywodraeth Cymru o ystyried blaenoriaethau 
pwysig eraill.  
 
Rwyf hefyd wedi ysgrifennu at Llŷr Gruffydd AS, Cadeirydd Pwyllgor yr Amgylchedd, Newid 
Hinsawdd a Seilwaith. 
 
 
Yn gywir, 

